
Sigida 17 
Ɲinw, ɲintaraw ani dakɔnɔna 
1 Ɲinw ni ɲintaraw tangacogo 
Ɲinw ni ɲintaraw tangacogo nafa ka bon kɔsɛbɛ barisa: 

 Ɲin ɲumanw de bɛ se ka dumuniw ɲimi ka nugu walasa ka u yɛlɛma diya. 

 O bɛ ɲinw tanga sɔkɔli, funu ni nɛ tali ma. 

 Ni saniyabaliya kɛra sababu ye ka ɲinw tiɲɛ, o bɛ se ka laban ɲindimi juguma ma fo ka 
se farikolo tɔ ma.  

Walasa ɲinw ni ɲintaraw ɲuman ka to: 

1. Aw bɛ fɛntimimanw dunkojugu dabila. Fɛntimimanw (timikala, bɔnbɔn, bisiki, te 
walima kafe sukaroma, minfɛn sukaroma (timimanw), olu bɛ ɲinw tiɲɛ.  

Aw kana denmisɛnw deli bɔnbɔn dun na. O de bɛ u ɲinw tanga ɲindimi ma.  

2. Aw ka kan ka aw da ko don o don sanko ni aw ye 
sukaromafɛn dun. Ni aw denw ye ɲin bɔ dɔrɔn, aw bɛ u da 
koli daminɛ. O kɔ, aw bɛ sɔrɔ ka u yɛrɛ dege da kocogo la u 
yɛrɛ ye, ani ka u kɔlɔsi ni u bɛka a kɛ ka ɲɛ.  

 

Ni den in bɛ fɛntimiman dun kojugu, sɔɔni a ɲin bɛɛ bɛna 
tiɲɛ. 

Aw bɛ ɲin jɔsi ka jigin ka yɛlɛ i n’a fɔ a bɛ ja in na 

cogo min, a tɛ jɔsi ka taa kɛrɛ ni kɛrɛ la. Aw bɛ ɲinw 

kɔ ni u ɲɛ tereke ka ɲɛ.  

 

3. Ni filiyɔri (fluorure) man ca sigida min ji ni a dumuniw na, ni aw ye o dɔ kɛ minniji la 
walima ɲin yɛrɛ la, o bɛ ɲin ka kɛnɛya sinsin. Kɛnɛyabaarayɔrɔ dɔw bɛ filiyɔri kɛ 
denmisɛnw ɲin na siɲɛ 1 walima siɲɛ 2 san kɔnɔ. Ani fana, dumuni minnu bɛ bɔ kɔkɔji 
la, filiyɔri caman bɛ olu fanba la. 

Aw ye aw hakili to nin na: filiyɔri bɛ kɛ pɔsɔni ye ni a cayara ka tɛmɛ a hakɛ kan. Aw 
bɛ a kɛ ni hakili ye ani ka a mabɔ denmisɛnw na. Sani aw ka filiyɔri kɛ aw ka minniji la, 
aw bɛ ji sɛgɛsɛgɛ ka a dɔn filiyɔri hakɛ min ka kan ka kɛ a la. 

4. Aw kana denkɔrɔbaw ladumuni kɔsɛbɛ ni biberɔn ye. Ni den ka dumuni dun cayara 
biberɔn na, o bɛ jitimiman sigi a ɲinw kɔnɔ min bɛ kɛ sababu ye ka u toli joona. (An 
yɛrɛ man kan ka den balo ni biberɔn ye abada. Aw ye sɛbɛn ɲɛ 271 lajɛ) 

An diyagoyalen tɛ ka an da ko ni ɲinkobɔrɔsi ye 

Aw bɛ se ka jiribolominsɛnni dɔw tigɛ i n’a fɔ sumayajirinibolo, ɲamabolo, 

 Aw bɛ o tigɛ ka kɛ gɛsɛ ye, 

 Aw bɛ o ɲimi ka a fu bɔ min bɛ kɛ ka ɲin tereke. 

Walima aw bɛ kalamani dɔ tigɛ ka finimuguni meleke o kun kelen na walima ka a meleke aw 
bolokɔni na, ka o kɛ ka aw ɲinw tereke.  

Finimuguni melekelen don kalamani na 

 

Wajibi tɛ aw ka dakosafinɛ san 

Ji dɔrɔn bɛ wasakɛ ni aw ye a tereke ka ɲɛ. Ka ɲinw ni ɲintara tereke ni fɛn magaman ye min 
kolo ka gɛlɛn dɔɔni, o bɛ se ka ɲin saniya. Mɔgɔ dɔw bɛ u ɲinw tereke ni finfin ye walima kɔkɔ. 
Aw bɛ bikaribonati dɔɔni (bicarbonate) ni kɔkɔ dɔɔni ɲagami ka o mugu da ɲinkobɔrɔsi la 
walima gɛsɛ la, ka o ɲigin ji la walasa u ka to bɔrɔsi walima gɛsɛ la.  

kɔkɔ 

 

 

 

 

bikaribonati 

 

Kɔkɔ ni bikaribonati fana ka ɲi ni dakosafinɛ ye. Ni bikaribonati tɛ aw bolokɔrɔ, aw bɛ se ka a kɛ ni kɔkɔ 

dɔrɔn ye. Gɛsɛ matarafalen don jamana minnu na, yen mɔgɔw ka kan ka baarakɛ 

ni a ye. 

Ni ɲindimi bɛ mɔgɔ la ka ban: 

Walasa ka ɲin tanga dimi ni nɛ tali ma, aw bɛ sukaromafɛn dunni 
nɛmɛnɛmɛ ani ka da koli matarafa dumuniw kɔfɛ.  

Ni aw bɛ se, aw bɛ aw teliya ka taa ɲinfurakɛla fɛ yen joona. Tuma dɔw la 
ni aw kɔnna a furakɛli ma, ɲinfurakɛla bɛ se ka a nɔgɔ labɔ ani ka a datugu 

min bɛ a to a bɛ mako ɲɛ tuguni san caman. 

Ni wo bɛ aw ɲin na, aw kana sigi fo a dimi ka juguya kɔsɛbɛ. Aw ye taa ɲinfurakɛla dɔ fɛ 
yen min bɛ a datugu o nɔgoni bɛɛ la. 

2 Nɛ ɲin na ani ɲindimi 
Walasa ka a dimi mada: 

 Aw bɛ dumuni tɔw ni nɔgɔw labɔ ɲindimitɔ wo kɔnɔ ka a saniya ka ɲɛ. O kɔ, aw bɛ aw 
da ko ka ɲɛ ni jiwɔlɔkɔlen ye, bikaribonati ni kɔkɔ bɛ min na. 

 Aw bɛ dimimadafura dɔ ta i n’a fɔ asipirini (aspirine). Aw ye a farafinfurakɛcogo fana 
lajɛ sɛbɛn ɲɛ 426 ni 427 la. 

 Walasa ka ɲindimi jugumanba kɛlɛ (ni a fununen don, nɛ bɛ a la, ka gɛnɛgɛnɛ bila mɔgɔ 
la), aw bɛ banakisɛfagalan ta, kɛrɛnkɛrɛnnenya la penisilini (pénicilline), amɔkisilini 
(amoxicilline) walima anpisilini (ampicilline) (aw ye sɛbɛn ɲɛ 512 ni 520 lajɛ). Mɔgɔ 
minnu fari tɛ sɔn penisilini ni a bɔsɔnw na, olu bɛ se ka eritoromisini ta (érythromycine) 
(aw ye sɛbɛn ɲɛ 354 lajɛ) 

 

Ni nɛ bɛ ɲinwo kɔnɔ, a dimi bɛ wuli 

Ni bana sera ɲinlili ma, ɲin bɛ nɛ ta 

Aw ye u furakɛ joona walasa bana kana fari fan wɛrɛw minɛ.  

3 Ɲintaradimi 

 
Ni ɲintaraw bɔsilen don, u bɛ mɔgɔ dimi, u jolibɔ ka teli, kun 2 bɛ o la: 

1. Da saniyabaliya.  

2. Dumuni nafaman dunbaliya. 

Ɲinw lakanacogo ni u furakɛcogo: 

 Aw bɛ aw da ko ka ɲɛ dumuni bɛɛ kɔfɛ, ani ka dumuni tɔw labɔ ɲinw ni ɲɔgɔn cɛ. 

 Ni aw bɛ se, aw bɛ aw jija ka nɔgɔ finmanw wɔrɔ ka bɔ ɲinjuw la. Aw bɛ se ka ɲinw ni 
ɲɔgɔn cɛ saniya ni gaari ye. A daminɛ na joli caman bɛ bɔ, nka kɔfɛ ɲintaraw bɛ kɛnɛya 
ani caman bɛ bɔ jolibɔ la. Aw bɛ to ka aw da ko ni ji kɔkɔma ye, bikaribonati bɛ min na.  

 Aw bɛ to ka dumuni nafama ni witaminimaw dun, kɛrɛnkɛrɛnnenya la sogo, shɛfan, shɔ, 
nakɔfɛnkɛnɛw, jiridenw: lenburuba, lenburukumuni, tomati (aw ye sigida 10 nan lajɛ). 
Aw bɛ aw yɛrɛ kɔlɔsi dumuni sukaromaw la, dumuni ɲagama ni fuma dɔw, minnu bɛ 
balan ɲinw ni ɲɔgɔn cɛ. 

Aw ye aw janto nin na: Tuma dɔw la, binnibanafuraw bɛ ɲintaraw funu. O la, aw ka kan ka 
dɔgɔtɔrɔ dɔ ka dɛmɛ ɲini walasa ka fura kɛta falen. 

4 Dawolodimi, dakudimi  
Nin bana kofɔlen ka teli ka ye denmisɛnw de la ka caya. Balodɛsɛ taamasiɲɛw dɔ don (aw ye 
sɛbɛn ɲɛ 160 lajɛ), kɛrɛnkɛrɛnnenya la 
witamini ntanya fari la, o la aw ka kan ka 
to ka dumuni nafama dɔw dun i n’a fɔ 
nɔnɔ, sogo, jɛgɛ, fɛnkisɛmaw, shɛfan, 
jiriden ani nakɔfɛnkɛnɛ.  

Tuma dɔw la, joli bɛ bɔ daku fila la, o la, 
aw bɛ joliw furakɛ ni alikɔli iyode (alcool 
iodé) ye walima aw bɛ banakisɛfagatulu 
mu u la i n’a fɔ oreyomisini 
(auréomycine) siɲɛ 2 walima siɲɛ 3 tile 
kɔnɔ. Nin bana in bɛ se ka kɛ dana taamasiɲɛ ye mɔgɔkɔrɔbaw la.  

5 Nɔ walima tomi jɛmanw dakɔnɔna na 
Nin nɛn ye fara jɛman da: bana dɔw bɛ yen, farigan bɛ minnu 
senkɔrɔ, olu bɛ nɛn ni nagalo minɛ ka u jɛ. Hali ni o tɛ kojugu 
ye, aw ka kan ka aw da ko siɲɛ 3 walima siɲɛ 4 tile kɔnɔ ni ji 
wɔlɔkɔlen kɔkɔma ye, bikaribonati bɛ min na.  

Ni nin nɔgɔ jɛman bɛ den da kɔnɔ ka farigan kɛ a senkɔrɔ, 
o bɛ ɲɔni taamasiɲɛ fɔlɔw kofɔ (aw ye sɛbɛn ɲɛ 311 lajɛ).  

Nɔ jɛmanw: Ni nɔ jɛmanw bɛ dakɔnɔna na, nɛn kan ani nagalo 
la, o ye bugunbana dɔ 
taamasiɲɛ ye min bɛ wele 
tubabukan na ko moniliasis 
walima muguet. A bɛ nɔw 

bila mɔgɔ dɔw dakɔnɔna na i n’a fɔ den, sidabanatɔ, walima 
mɔgɔ minnu bɛka banakisɛfagalanw ta, anpisilini walima 
tetarasikilini ni a bɔsɔnw. 

Ni aw ma dɛsɛ, aw bɛ o banakisɛfagalan tali jɔ. Aw bɛ aw da 
ko ni pɛrimaganati (violet de gentiane) ye walima ni ji ye, 
bikaribonati bɛ min na; den min ka nin bana in ka jugu, aw 
bɛ nisitatini (nystatine) di o ma. Nɔnɔkumu minni fana jɔda 
ka bon nin bana in furakɛli la. Ni bana in ka jugu kɔsɛbɛ 
walima ni bugun sera ngɔnɔ na min bɛ dumuni kununi 
gɛlɛya, aw bɛ kɛnɛyabaarakɛla dɔ ka dɛmɛ ɲini. O bana ka 
kan ka furakɛ ni fura ɲɛnama ye. Aw ye sɛbɛn ɲɛ 541 ni 234 lajɛ.  

Joli basigilenw da kɔnɔ: Tomi jɛmanniw ninnu bɛ bɔ mɔgɔ dakɔnɔna na, dakuw la, dimi bɛ 
minnu na, ni mura walima farigan bɛ a tigi la. U bɛ tunu tile 
damadɔ kɔfɛ. Aw bɛ aw da ko ni ji ye, bikaribonati bɛ min na 
ani ka aw da kucukucu ni ji suma ye walima ni bile de 
metilɛniji ye (bleu de méthylène). Banakisɛfagalan jɔda tɛ nin 
bana in furakɛli la. 

 

 

 

6 Sufɛfarigan 
Joli fitini minnu bɛ bɔ mɔgɔ dawolow la walima mɔgɔ dogoyɔrɔw la ni dimi bɛ u la ani ni u bɛ 
ci ka kɛ jolifɔn ye, olu bɛ bɔ farigan walima jatigɛko dɔ tɛmɛnen kɔ; bana don min sababu ye 
kaba (wololabana) ye. U bɛ kɛnɛya dɔgɔkun 1 walima dɔgɔkun 2 kɔfɛ. Ni aw bɛ gilasi da u la 
siɲɛ caman tile kɔnɔ, o bɛ a to u ka kɛnɛya joona. Ni aw ye fuganmugu da u kan walima 
kanfiriye ɲɛji walima jirikunna dɔ ɲɛji tonni u kan, o bɛ u kɛnɛya diya. Ni aw ye asikulowiri 
(acyclovir sɛbɛn ɲɛ 373) ta, o bɛ dɔ bɔ a dimi na. Walasa ka funnafoni caman sɔrɔ mɔgɔ 
dogoyɔrɔlabana kan, aw ye sɛbɛn ɲɛ 402 lajɛ.  

Walasa ka funnafoni caman sɔrɔ ɲin ni ɲintara furakɛcogo kan, aw ye gafe lajɛ min tɔgɔ 
angilɛkan na ko Là où il n’y a pas de dentiste bamanankan na ko Ɲinfurakɛla tɛ sigida min na, a bɛ 
sɔrɔ ENDA mɔgɔw bolo. 

